
Auzoari izena eman zion ermitari buruz jardun eta gero,
plaza eta inguru horretako beste xehetasun interesga-
rri batzuk aipa ditzagun. Eta hasteko, gaur egunera

arte, zenbait aldaketekin bada ere, iritsi zaizkigun eraikin bikain
batzuen berri emango dugu. Santa Marinako plaza bera ingu-
ratzen eta itxuratzen, ondorengo hauek ditugu:

ANTIXENA 

Jauregi honek, Madinabeitiarekin batera, Santa Marinako plazaren
hegoaldea ixten du, baina ez era zuzen eta jarraituan, baizik eta
angelu bitxi eta dotore bat osatuz eta, aldi berean, Gerriko kan-
toi aldera beherantz doan kalejatxoari pasabidea emanez. Erai-
kin horien teilatuetako hegal zabal eta landuek ia elkar ukitzen
dute. Plaza aldetik begiratuta ezkerrekoa dugu Antixena eta
eskumakoa Madinabeitiarena. 

Egungo Antixenak XVIII. mendeko egitura ageri du bere
zola errektangularrean: aurreko aldean, ateburu luzeko sarrera, bal-
koiz betetako lehen solairua, eta leihoak bigarrenean; ate gaine-
an Antiatarren armarritzar barroko ikusgarria. Etxe osteko lora-
tegira begira, berriz, eskuma aldean arku-ilarak dauzka beheko
eta lehen solairuan eta balkoiak bigarrenean; ezkerreko aldean, bal-
koiak eta leihoak. Barruko aldeak nahiko ondo eutsi dio bere nor-
tasunari, jatorrizko behebarru, eskailera eta gelekin.

Lehenengo solairutik lorategira harrizko eskailera luze batetik
jaisten da. Itxia eta pribatua zen jardina publiko bilakatu da
azken urteotan; berau Santa Marina eta Kale Barria arteko bes-
te pasaleku bat dugu oinezkoentzat. Lorategian arbolak gutxitu
dira, baina bi urputzuren (posaeren) lekukoak geratu zaizkigu.
Albo batean zaldi-kotxeentzako zegoen aterpe-lekua, handitu eta
hainbat erabilera izan ondoren, Gaztetxea da orain. 

Antia abizena etxe horretako leinuan txertatu aurretik, Urta-
zatarrak genituen hango maiorazkoak. Eta Antiatarren ondo-
rengoen artean Hurtado de Saratxo, Martínez de Morentin eta
Altunatarrak aurkitzen dira; denak senideak, noski. Horregatik
Saratxorena ere deitu izan zaio. Ez da familia horretako kideen
artean agintari eta kargudunik falta izan: adibidez, Asensio Urta-
za, XVII.eko alkate famatua, edota Santos Antia, Orbaizeta
(Nafarroa) eta Sargadelos-eko (Lugo) arma-fabriketako zuzen-
daria. Duela hamarkada batzuk, unibertsitate zaharrean Lege
Soziologiako Nazioarteko Institutua jarri zenean, erakunde horre-
tako zuzendari, irakasle eta ikasleen egoitzatarako egokitu zuten
Antixena, jatorrizko bere tankerari eutsiz.

MADINABEITIA 

Antixenak ez bezala, Madinabeitia jauregiak birmoldaketa sako-
nak izan ditu barruko aldetik gerra osteko hamarkadetan. Lehen
familia bakar baten egoitza zen eremuan hainbat etxebizitza
egokitu dira. Gainera, Lope Agirre kale aldera ere aspalditxotik
erantsitako etxeak dauzka, multzo irregular samarra taxutzen
duelarik. 

Dena den, kanpoko aldetik mantendu du XVIII.eko itxura, zen-
bait xehetasun aipagarrirekin. Fatxada nagusian, harlanduz mol-
datuta, puntu erdiko ate nasaia azaltzen da; lehenengo nahiz
bigarren solairuak zortzi balkoik apaintzen dituzte; goialdeko bi
balkoiren artean etxeari izena ematen dion deituraren armarri
barrokoak honako izkribua ageri du behean: “ARMAS DE LA
CASA SOLAR MADINA VEITIA. 1793”. Alboko fatxadan
ohiko balkoi eta leiho batzuk ez ezik, “loggia” erako bi arku han-
di-zabal ere agertzen dira goiko partean. 

Etxe horretan jaio ziren hainbat pertsonaia ezagun: besteak bes-
te, Emeterio Madinabeitia, XIX. gizaldiko alkate oñatiarra, bere
bizileku aurrean Santa Marinako herri-eskolak eraikiarazi zitue-
na, ermita eraitsi ondoren; eta Emeterioren bi seme mediku eta
politiko ospetsu: Juan eta Jose Madinabeitia, deitura horren
oihartzuna Oñatitik at zabaldu zutenak, hurrengo atal batean
zehatzago adieraziko dugunez.

MOIUA 

Eskoletara so eginez gero, ezkerretara geratzen den eraikina dei-
tzen zen horrela. Gaur egun, ordea, Kultura Etxea gisa ezagu-
tzen dugu. Ateburuko datak erakusten duenez, 1860. urtean
jasoarazi zuten Jose Moiua Lengaran eta bere aita Domingo
Moiua Galdos jaunek. Jose merkataria zen eta Domingo neka-
zaria eta ondasun askoren jabea. 

Etxe horretatik hurrean San Juan ebanjelariaren ermita zego-
en, Pedro Puerto Hernani, Unibertsitateko katedradun ospetsuaren
aginduz XVI. gizaldian eraikitakoa. Ermita horren harrizko ate-

Santa Marina (II)
> Jerardo Elortza eta Xabier Zelaia

Moiua etxea 1980 aldera.

burua, inskripzio luze batekin,
Moiuatarren etxearen sotoan
aurkitzen zen eta, azken obrak
burutzerakoan, kultura etxeko
lorategian kokatu zuten.

Etxea Garaitarrek erosi
zuten, eta bertan bizi izan ziren
Juan Garai Mendia eta bere
familiakoak gure goguenean.
Geroago, 1980 hamarkadatik
aurrera, ordurako udalaren
jabetzakoa izanik, hainbat zer-
bitzu publiko atondu ziren
eraikin horretan. Hasiera bate-
an, aparteko egokitzapenik egin
gabe, udaletxea aldatu zen hara
Foruen Enparantzako kontze-
jua obretan egon zen bitartean.
Hauek amaitzean, 1984.ean
lehenbiziko kultura etxea egi-
turatu zen bertan: liburutegia,
fonoteka, hitzaldi-gela, Oñati
Irratia, Kontzejupetik aldizka-
ria eta abarrekin. 

XXI. mendearen hastapenean, eraikina barrutik erabat hustu
eta gaur egungo kultura etxearen instalazio berriak prestatu
zituzten, Angel de la Hoz arkitektoaren proiektuaren arabera: libu-
rutegi nagusia, haurrena, zine-aretoa, erakustokia eta beste gela
batzuk daude bertan. Kanpotik lehengo itxura mantendu du,
aurreko eta atzeko miradore politekin.

BARUEKUA 

Plaza eskuin aldetik mugatzen duen eraikin luze honek jasan du,
bai, aldakuntzarik XX. gizaldian. Hasieran, etxe bakar gisa, Arei-
zagako baroiaren egoitza izan zen XVII-XIX. mendeetan. Hor-
tik datorkio, jakina, Baruekua izena etxeari. Areizagatarrak Urre-
txuko jauntxoak ziren, baina Oñatin ere bazituzten ondasunak
eta interesak. San Migel parrokian ere ikus daiteke haien izena
idatzita, Santa Marinaren erretaula 1864an eliza nagusi horreta-
ra eraman zutenean, ermitaren patroi moduan agertzen direlako.
Xabier Munibe, Peñafloridako konde famatua, 1747an Oñati-
ko parrokian Maria Josefa Areizaga, baroiaren alabarekin, uztar-
tu zelarik, Baruekuan sinatu zuten ezkontza-kontratua. 

XX. gizaldian bilakaera gorabeheratsua izan zuen: lehenengo
urteetan Nevers-ko moja frantsesek okupatu zuten etxearen zati

bat. Gerra ostean Goribar, Torreauzo, Garibai eta Larrañako
arotz batzuek tailerra ipini zuten etxepean; elkarrekin hasieran,
bakoitza bere aldetik gerora. Bitxikeria moduan esan dezagun aroz-
tegi horietako batzuetan gauzatu zela 1954-1955ean Oñatin
egin zen zurezko OKU belodromoa, Reyes Korkostegi eta Bizen-
te Ugarteren ekimenez. 

Sasoi bateko jauregiak, tamalez, ez zuen iraun, ezta kanpotik
ere, jatorrizko eitearekin: goiko erdialdea eraitsi eta estilo nahiz
altuera desberdineko etxebizitzak jaso ziren 1970 aldera, plaza-
ren batasun estetikoa desitxuratuz. Botatzeke geratu den zatian
azpimarratzekoak dira puntu erdiko arkua duen atea plazarantz,
eta XIX.eko bi arku-ilara neoklasikoak bidegurutze estu horre-
tan.

**************************

Badira kale ugariren elkargune den plaza garrantzitsu honetan
nabarmentzea merezi duten beste hainbat eraikin eta elementu:
esate baterako, eskolak, iturria edota idi-probetarako harriak.
Hurrengo kapituluan mintzatuko gara horietaz.

Antixena eta Madinabeitia jauregiak 1980 aldera.

